
Réamhrá 

Cuireadh an tÚdarás ar bun i 1980, mar thoradh ar feachtas a fuair 

tacaíocht forleathan  sna Gaeltachtaí eile. Údarás tofa go 

daonlathach a bhí á éileamh ag pobail na Gaeltachta le cumhachtaí 

forbartha mar a bhíonn ag údarás áitiúil. Faoi reachtaíocht bunaithe, 

Acht Údarás na Gaeltachta 1979, toghadh 7 den 13 ball den bhord 

go daonlathach i dtoghchán Nollaig 1979. Cuireadh deireadh leis an 

gné daonlathach le Acht na Gaeltachta 2012. Le 10 mbliain anuas tá 

cead ag na Comhairlí Chontae le ceantair Ghaeltachta faoina gcúram 

- seachas Comhairle Chathrach na Gaillimhe - ionadaithe a ainmniú 

ar Bhord an Údaráis. Fáiltím roimh cinneadh an rialtais toghchán a 

reachtáil an chéad bhliain eile le go mbeidh deis arís ag pobail na 

Gaeltachta a gcuid ionadaithe féin a roghnú.  

 

Moltaí 

Agus an reachtaíocht leasaithe á réiteach le feidhm a thabhairt don 

chinneadh na toghcháin a athbhunú, ba mhaith liom an deis a thapú 

le roinnt moltaí a chur os comhair an Chomhchoiste inniu.  

 

1. Go ginearálta fáiltím roimh an chomhdhéanamh atá fógraithe: 

10 tofa go daonlathach agus seisear roghnaithe mar thoradh ar 

chomórtas poiblí. Fáiltím chomh maith roimh an aitheantas atá 

tugtha i gcomhdhéanamh an bhoird do na Gaeltachtaí beaga, sa 

mhéid is go mbeidh ionadaíocht bhuan ag na pobail 

Ghaeltachta i Múscraí, i gCo na Mí agus sna Déise. Ach tá 

dearmad déanta ar na hoileáin Ghaeltachta: Oileáin Árann, 

Tóraigh agus Cléire. Bíonn a gcuid fadhbanna agus 

riachtanaisí féin ag na pobail sin agus ba mhaith go mbeadh 

ionadaíocht bhuan acu ar an mbord chomh maith.  

 

2. Ba mhaith ról a thabhairt do eagraíochtaí pobail i bpróiseas 

ainmniúcháin na n-iarrthóirí, m.sh. go mbeadh ar dhuine 

ainmniúchán a fháil ó thrí eagraíocht aitheanta pobail a bheadh 

cláraithe le Údarás na Gaeltachta. 



 

 

3. Ceist achrannach ar cheart go mbeadh vótaí ag daoine i 

gCathair na Gaillimhe? Ní dóigh liom go mba cheart ar dhá 

chúis: (i) Bheadh níos mó daoine i dteideal vóta a chaitheamh i 

dToghchán an Údaráis i gCathair na Gaillimhe ná i gConamara 

ar fad ó Bhearna go Cárna do réir figiúirí daonáireamh 2016.  

(ii) Ní bhíodh Údarás na Gaeltachta ag feidhmniú i gCathair na 

Gaillimhe. Aithníodh é sin nuair nár tugadh aon ionadaíocht ar 

Bhord an Údaráis do Bhárdas na Gaillimhe sa reachtaíocht 

Acht na Gaeltacht 2012. Má bhíonn 10,000 vóta i gCathair na 

Gaillimhe agus na toghcháin á reáchtáil, mar atá beartaithe is 

cosúil, ar an lá céanna leis na toghcháin áitiúla, d’fhéadfadh sé 

an toghchán a chur as riocht. Ní bheadh an scéal chomh dona 

dá leagfaí síos sa reachtaíocht go mbeadh toghcháin an 

Údaráis ar lá as féin seachas ar an lá céanna le toghcháin eile. 

 

4. Tá easpa cumhachtaí faoin reachtaíocht ag an Údarás. An 

bhféadfadh an tÚdarás talamh a chur ar fáil sa nGaeltacht faoin 

reachtaíocht do thithíocht nó talamh a cheannacht a bheadh 

feiliúnach do thithíocht. Tá éirithe leis an Údarás fostaíocht a 

chur ar fáil ach bíonn deacrachtaí ag daoine ón nGaeltacht 

tithíocht a fháil le gur féidir leo fanacht sa nGaeltacht, clann a 

thógáil le Gaeilge agus an pobal Gaeltachta a neartú. Ar cheart 

ról a bheith ag an Údarás le fadhb na tithíochta sa nGaeltacht a 

réiteach? Más ceart nár chóir sa mBille nua atá á ullmhú 

cumhacht tithíochta a thabhairt don Údarás, a cheadódh don 

eagraíocht talamh feiliúnach a cheannach, cead pleanála 

imlíneach a fháil, suíomhanna a réiteach agus na suíomhanna a 

dhíol le lánúin le Gaeilge, go speisialta sna ceantair 

Ghaeltachta, ina bhfuil an Ghaeilge fós in usáid.  Im 

thuairimse tá cumhacht tithíochta faoin reachtaíocht 

riachtanach le go mbeidh an tÚdarás in ann an príomhfheidhm 

reachtúil a chomhlíonadh: ‘caomhnú agus leathadh na Gaeilge 

mar phríomh-mheán cumarsáide sa Ghaeltacht a spreagadh’. 

 

Críoch 



 

 

 

 

 

 

 
   


